
Für üs Oberbottiger gilt sit Generatione, 
dass mir still u ruehig chönne wohne.  
Sit churzem chumeni mir aber vor als Lappi: 
Z ersch chöme Zigüner, u jetz no der Stapi... 
 
Der US-Gheimdienst stürmt ir Innestadt 
e Beiz u konfisziert e Wurstsalat!  
Die meine doch, die Affe,  
d Schwiiz die heig e neui Bio-Waffe? 
 
Ha mys Outo i der Understadt la stah, 
wott mit der Frou zum Ässe gah. 
Es längt für 1 Menü, mir tües halbiere, 
ds grosse Gäld bruuche mer zum Parkiere!   
 
Mir hätte d Salt Lake, bi Olympia 
gärn üsi beschte Skiabfahrer gha. 
Doch die sy, wie mir hei use-gfunde, 
am Louberhorn no nid ganz dunde... 
 
Der Bush hetts us em Sofa glüpft, 
won är e Bretzel hett verschlückt? 
Schlaht eine hie am Tisch sy Bire a, 
de seit me, är heig z viel gsoffe gha! 
 
Der Gmeindrat vo Wohle hett wäg de Chole 
der Schumi wölle häre hole. 
Doch dä geit jetz zu de Appezäller, 
die sy zwar chlyner, aber schnäller! 
 
7 Gmeindrät, ghört me, syge zviel, 
drum nume 5, das wäri z Ziel. 
Mir hätte d Lösig, wo sech würdi lohne: 
Tüet der Tschäppät no 4mal klone! 
 
Dr Ritter ohne Lob, derfür mit Tadel 
ghört, dank Frou, zum dütsche Fasnachts-Adel. 
Dr Deiss isch froh, und funket nach Berlin: 
Mir gratuliere, Frou S-Expo-tschafterin! 
 
E stränge Winter isch das hüür, 
mir heize viel, das wird de tüür? 
Billiger aber wirds für die, wo chönne 
im Cheminée Swissair Aktie verbrönne! 
 
I sött ir Innestadt es WC bsueche, 
doch i finde nüt, fa afah flueche.. 
Aendlich, da isch so nes Abörtli, doch o je, 
drinn nur es Loch und: sans-papier! 
 

Starbucks, die neui Coffee-Philosophy: 
Zahlsch meh, bisch derfür derby. 
Üse Tipp für weniger dummi Chälber: 
Spar bucks, u mach der Kafi sälber! 
 
Der Guggisbärg, dä hett e Super-Diräktion, 
drum überchunnt är ou e schöne Lohn. 
Zu sym herte Job wott är no chönne 
im Tierpark jedes Viech bim Name kenne. 
 
Sensation im Wankdorfstadion; 
d Stadt kassiert 50 Millione Finderlohn!? 
Bim Abbruch vor Tribüni, hett me unde 
i de Katakombe, der Bin Laden gfunde.  
 
Honegger, Bruggisser, Mühlema: 
I bi scho froh, dass i ke so Name ha! 
Das Himmelfahrtskommando singt e Gospel, - 
für z Grounding sorgt der Marcel Ospel. 
 
Im Erlacherhof herrscht e Bäre-Phobie, 
mit däm Wappetier sygs jetz verby. 
Doch der Fuchs, der Has u z Mäusli finde, 
dene müess me jetz dä Bär halt neu uf-binde. 
 
Bevor der Scacchia hett i d Waldau sölle, 
hett är zur Ursula Begert wölle. 
Wüetig isch er z Bottige y-troffe  
u dert prompt ine Pure-Hammer gloffe. 
 
Für d UNO spannt me jetz ou Promis y: 
Z Troumpaar Metzler-Polo Hofer isch derby. 
Der Polo hätti sech für zum Kiffe 
besser z andere Ruthli griffe. 
 
Olympia isch z Utah, bi de fromme Mormone. 
Bärn 2010 isch de öppis für d’Hormone: 
Für dä Event hätte mir für alli Fäll 
scho hüt gnue Beize, Casinos u Bordell.  
 
Hinderem Amthus hilft me eim us der Chischte! 
Wasserfalle: Wo si Dyni Polizischte?? 
Ja, die heige schynts derwyle müesse  
falsch parkierti Outos büesse...   
 
12 Millione für dä Corti-Teilzyt-Job, 
u mit em neue Name no ne Flop! 
Bi so viel Gäldverschwändig wär, statt: swiss, 
der besser Name für die Airline: Bschiss! 
 
TV3 und Tele24 gits nümm, 
das sygi wyter nid so schlimm: 
Wüll, ohni Programm, hei die itz no 
e höcheri Yschaltquote übercho... 
 
Ds Glasdach über em Bahnhofplatz entfallt, 
jetz schänke mirs em Blocher halt: 
E bessere Durchblick gäbt’ das Ding, 
anstatt sys Holzbrätt vor em Gring! 

